
TADBIRKORLIK SUBYEKTLARIDA RAQAMLI 

TEXNOLOGIYALARDAN FOYDALANISH VA MEHNAT 

UNUMDORLIGI O‘RTASIDAGI BOG‘LIQLIK 
Boburmirzo Ibrohimov 

 

ВЗАИМОСВЯЗЬ МЕЖДУ ИСПОЛЬЗОВАНИЕМ 

ЦИФРОВЫХ ТЕХНОЛОГИЙ В БИЗНЕС-

СТРУКТУРАХ И ПРОИЗВОДИТЕЛЬНОСТЬЮ ТРУДА 
Бобурмирзо Иброхимов 

 

THE RELATIONSHIP BETWEEN THE USE OF 

DIGITAL TECHNOLOGIES IN BUSINESS ENTITIES 

AND LABOR PRODUCTIVITY 
Boburmirzo Ibrohimov 

 
Annotatsiya. Mazkur maqolada tadbirkorlik subyektlarida raqamli texnologiyalardan foydalanish darajasi va 

mehnat unumdorligi o‘rtasidagi o‘zaro bog‘liqlikning iqtisodiy mazmuni hamda amaliy jihatlari tadqiq etilgan. 

Zamonaviy iqtisodiyot sharoitida raqamli texnologiyalarni biznes jarayonlariga joriy etish ishlab chiqarish va xizmat 

ko‘rsatish jarayonlarini avtomatlashtirish, vaqt sarfini qisqartirish, axborot almashinuvini tezlashtirish, resurslardan 

foydalanish samaradorligini oshirish hamda xodimlarning mehnat natijadorligini yaxshilashning muhim omili sifatida 

qaraladi. Tadqiqotda raqamli texnologiyalardan foydalanishning mehnat unumdorligiga ta’sir etish mexanizmlari, 

ushbu jarayonda inson kapitali, xodimlarning raqamli ko‘nikmalari, texnologik infratuzilma va boshqaruv 

yondashuvlarining ahamiyati yoritilgan. Shuningdek, tadbirkorlik subyektlarida raqamli vositalardan foydalanish 

natijasida mehnat unumdorligi o‘zgarishini baholashga xizmat qiluvchi asosiy iqtisodiy ko‘rsatkichlar tizimi 

shakllantirilgan. Tadqiqot natijalari raqamlashtirish jarayonlarini samarali boshqarish, xodimlarning raqamli 

kompetensiyalarini rivojlantirish va tadbirkorlik subyektlarining iqtisodiy samaradorligini oshirish bo‘yicha ilmiy-

amaliy tavsiyalar ishlab chiqish uchun asos bo‘lib xizmat qiladi. 

Kalit so‘zlar: tadbirkorlik subyektlari, raqamli texnologiyalar, mehnat unumdorligi, raqamlashtirish, raqamli 

kompetensiyalar, inson kapitali, biznes jarayonlari, iqtisodiy samaradorlik, texnologik infratuzilma, mehnat 

samaradorligi. 

Аннотация. В данной статье рассматривается экономическое содержание и практические аспекты 

взаимосвязи между уровнем использования цифровых технологий в хозяйствующих субъектах и 

производительностью труда. В условиях современной экономики внедрение цифровых технологий в бизнес-

процессы рассматривается как важный фактор автоматизации производственных и сервисных процессов, 

сокращения временных затрат, ускорения обмена информацией, повышения эффективности использования 

ресурсов и повышения производительности труда. В исследовании освещаются механизмы влияния 

использования цифровых технологий на производительность труда, важность человеческого капитала, 

цифровых навыков сотрудников, технологической инфраструктуры и подходов к управлению в этом 

процессе. Также сформирована система ключевых экономических показателей для оценки изменений 

производительности труда в результате использования цифровых инструментов в хозяйствующих субъектах. 

Результаты исследования служат основой для разработки научно-практических рекомендаций по 

эффективному управлению процессами цифровизации, развитию цифровых компетенций сотрудников и 

повышению экономической эффективности хозяйствующих субъектов. 

Ключевые слова: хозяйствующие субъекты, цифровые технологии, производительность труда, 

цифровизация, цифровые компетенции, человеческий капитал, хозяйствующие процессы, экономическая 

эффективность, технологическая инфраструктура, эффективность труда. 

Abstract. This article examines the economic content and practical aspects of the relationship between the 

level of use of digital technologies and labor productivity in business entities. In the modern economy, the introduction 

of digital technologies into business processes is considered an important factor for automating production and service 

processes, reducing time consumption, accelerating information exchange, increasing the efficiency of resource use, 

and improving the work efficiency of employees. The research highlights the mechanisms of impact of the use of 

https://globalsciencehub.uz/index.php/IE/uz

digital technologies on labor productivity, the importance of human capital, digital skills of employees, technological 

infrastructure and management approaches in this process. Also, a system of basic economic indicators has been 

formed that serves to evaluate changes in labor productivity as a result of the use of digital tools in business entities. 

The results of the research serve as a basis for the development of scientific and practical recommendations for 

effective management of digitization processes, development of digital competencies of employees, and improvement 

of the economic efficiency of business entities. 

Keywords: business entities, digital technologies, labor productivity, digitization, digital competencies, human 

capital, business processes, economic efficiency, technological infrastructure, labor efficiency. 

 

KIRISH 

Bugungi kunda iqtisodiyotning raqamli 

transformatsiyasi tadbirkorlik subyektlari faoliyatining 

samaradorligini oshirish, ishlab chiqarish xarajatlarini 

optimallashtirish va mehnat unumdorligini 

yuksaltirishning muhim omillaridan biriga aylanmoqda. 

Ayniqsa, raqamli texnologiyalarning korxonalarning 

kundalik biznes jarayonlariga integratsiyalashuvi 

axborotni tezkor qayta ishlash, takrorlanuvchi 

operatsiyalarni avtomatlashtirish, boshqaruv qarorlarini 

takomillashtirish hamda xodimlarning vaqt va mehnat 

resurslaridan samarali foydalanish imkoniyatlarini 

kengaytirmoqda. Shu jihatdan raqamli texnologiyalardan 

foydalanish bilan mehnat unumdorligi o‘rtasidagi 

bog‘liqlikni ilmiy jihatdan tadqiq etish dolzarb 

masalalardan hisoblanadi. 

O‘zbekistonda mazkur yo‘nalish davlat 

siyosatining muhim ustuvor vazifalaridan biri sifatida 

belgilanmoqda. Jumladan, O‘zbekiston Respublikasi 

Prezidentining 2020-yil 5-oktabrdagi “Raqamli 

O‘zbekiston — 2030” strategiyasini tasdiqlash va uni 

samarali amalga oshirish chora-tadbirlari to‘g‘risida”gi 

PF-6079-son Farmoni mamlakatda raqamli iqtisodiyotni 

jadal rivojlantirish, iqtisodiyot tarmoqlariga zamonaviy 

raqamli texnologiyalarni keng joriy etish va raqamli 

infratuzilmani rivojlantirishning strategik asoslarini 

belgilab berdi[1]. 

Shuningdek, O‘zbekiston Respublikasi 

Prezidentining 2023-yil 11-sentabrdagi “O‘zbekiston — 

2030” strategiyasi to‘g‘risida”gi PF-158-son Farmonida 

barqaror iqtisodiy o‘sishni ta’minlash, iqtisodiyotning 

raqobatbardoshligini oshirish va inson salohiyatidan 

samarali foydalanishga yo‘naltirilgan ustuvor maqsadlar 

belgilangan[2]. 2026-yil 16-fevraldagi “Mamlakat 

taraqqiyotining 2030-yilgacha mo‘ljallangan ustuvor 

yo‘nalishlari doirasida islohotlarni izchil davom ettirish 

va yangi bosqichga olib chiqishning qo‘shimcha chora-

tadbirlari to‘g‘risida”gi PF-21-son Farmoni esa mazkur 

strategik yo‘nalishlarni yangi bosqichda davom ettirishni 

nazarda tutadi[3]. Shu sababli tadbirkorlik subyektlarida 

raqamli texnologiyalardan foydalanish darajasi, uning 

xodimlar mehnat natijadorligiga ta’siri hamda mazkur 

bog‘liqlikni belgilovchi omillarni aniqlash ilmiy va 

amaliy jihatdan muhim ahamiyat kasb etadi. 

ADABIYOTLAR SHARHI 

Tadbirkorlik subyektlarida raqamli 

texnologiyalardan foydalanishning iqtisodiy 

samaradorlik va mehnat unumdorligiga ta’siri so‘nggi 

yillarda iqtisodiy tadqiqotlarning muhim 

yo‘nalishlaridan biriga aylanmoqda. Mavjud ilmiy 

adabiyotlarda ushbu masala raqamli transformatsiya, 

biznes jarayonlarini avtomatlashtirish, inson kapitali, 

raqamli kompetensiyalar va korxona samaradorligi 

o‘rtasidagi o‘zaro bog‘liqlik nuqtayi nazaridan tadqiq 

etilgan. 

Anvarovich va hammualiflar tadbirkorlik 

faoliyatida raqamli texnologiyalarni joriy etish orqali 

kichik biznes samaradorligini oshirish masalasini tadqiq 

etib, elektron tijorat, biznes jarayonlarini 

avtomatlashtirish, raqamli marketing, bulutli 

texnologiyalar va ma’lumotlar tahlilining amaliy 

ahamiyatini asoslagan. Mualliflar raqamlashtirish 

natijasida operatsion xarajatlarning qisqarishi, mijozlar 

bazasining kengayishi, savdo hajmining ortishi va 

boshqaruv qarorlari sifatining yaxshilanishini 

ta’kidlaydi. Ushbu yondashuv raqamli 

texnologiyalarning tadbirkorlik subyektlari iqtisodiy 

natijalariga ta’sirini tushuntirishda muhim nazariy asos 

bo‘lib xizmat qiladi[4]. 

Shaxzod va Boltayeva  esa raqamli 

transformatsiyaning mehnat bozori va aholi 

daromadlariga ta’sirini, xususan, sun’iy intellektning 

mehnat unumdorligiga ta’sirini o‘rgangan. Ularning 

tadqiqotida texnologik taraqqiyot mehnat unumdorligi va 

daromadlarning oshishiga xizmat qilishi bilan birga, 

ayrim kasblarning qisqarishi va yuqori malakali 

kadrlarga talabning ortishi kabi tarkibiy o‘zgarishlarni 

ham yuzaga keltirishi qayd etiladi. Shu jihatdan inson 

kapitali va xodimlarning yangi texnologiyalarga 

moslashish qobiliyati raqamlashtirish samaradorligini 

belgilovchi muhim omil sifatida namoyon bo‘ladi[5]. 

Baxtiyorovna  xizmat ko‘rsatish korxonalarining 

raqobatbardoshligini raqamli transformatsiya sharoitida 

tadqiq etib, raqamli texnologiyalar bilan bir qatorda 

innovatsion salohiyat, inson kapitali, raqamli 

infratuzilma va investitsion faollikning ahamiyatini 

asoslagan. Mazkur tadqiqot raqamlashtirishni alohida 

texnologik jarayon sifatida emas, balki korxonaning 

tashkiliy-iqtisodiy mexanizmlari bilan bog‘liq kompleks 

jarayon sifatida baholash zarurligini ko‘rsatadi[6]. 

Xorijiy tadqiqotlarda raqamli transformatsiya va 

mehnat unumdorligi o‘rtasidagi bog‘liqlik yanada 

aniqroq empirik usullar orqali o‘rganilgan. Zhou, Lyu va 

Li  korxonalarda raqamli transformatsiyaning mehnat 

unumdorligiga ta’sirini biznes jarayonlarini qayta tashkil 

etish nuqtayi nazaridan tahlil qilgan. Tadqiqot natijalari 

raqamli transformatsiya mehnat unumdorligini 

oshirishini, bunda ishlab chiqarish va boshqaruv 

jarayonlarini optimallashtirish, ortiqcha mehnat 

resurslarini kamaytirish, inson resurslaridan foydalanish 

samaradorligini oshirish hamda ichki nazorat 

mexanizmlarini takomillashtirish muhim vosita 

ekanligini ko‘rsatadi[7]. 

Varlamova va Larionova (2020) 2010–2018-

yillar ma’lumotlari asosida AKTdan foydalanish va 

mehnat unumdorligi o‘rtasidagi bog‘liqlikni hududiy va 

https://globalsciencehub.uz/index.php/IE/uz

vaqt dinamikasi kesimida tadqiq qilgan. SAR va PVAR 

modellaridan foydalanilgan ushbu tadqiqotda 

tashkilotlarning internet texnologiyalaridan foydalanish 

ulushi hamda biznes jarayonlarining raqamlashtirilishi 

mehnat unumdorligining oshishi bilan bog‘liqligi 

aniqlangan. Shuningdek, real ish haqi va oliy ma’lumotli 

xodimlar ulushi ham mehnat unumdorligiga ta’sir 

qiluvchi muhim ijtimoiy-iqtisodiy omillar sifatida qayd 

etilgan[8]. 

Seclen-Luna, Castro Vergara va Lopez Valladares  

rivojlanayotgan mamlakat sharoitida raqamli 

texnologiyalarning korxonalar faoliyatiga ta’sirini Peru 

korxonalarining 2 970 ta kuzatuvi asosida OLS usulida 

baholagan. Mualliflar raqamli texnologiyalardan 

foydalanish bilan korxonalarning savdo hajmi va 

unumdorligi o‘rtasida ijobiy bog‘liqlik mavjudligini 

aniqlagan. Ayniqsa, kichik va o‘rta biznes subyektlarida 

texnologiyalarning unumdorlik bilan statistik bog‘liqligi 

alohida ahamiyat kasb etishi ko‘rsatilgan[9]. 

METODOLOGIYA 

Tadqiqotda tizimli, qiyosiy va statistik tahlil 

usullaridan foydalanildi. Raqamli texnologiyalardan 

foydalanish hamda mehnat unumdorligi o‘rtasidagi 

bog‘liqlik 2020–2024-yillar statistik ma’lumotlari 

asosida o‘rganildi. Tahlilda AKT sektorining yalpi 

qo‘shilgan qiymati, xodimlar soni va bir xodimga to‘g‘ri 

keladigan yalpi qo‘shilgan qiymat ko‘rsatkichlari 

qo‘llanildi. Shuningdek, ilmiy adabiyotlar tahlili asosida 

raqamlashtirishning mehnat samaradorligiga ta’sir 

qiluvchi omillari tizimlashtirildi. 

TAHLIL VA NATIJALAR 

Tadbirkorlik subyektlarida raqamli 

texnologiyalardan foydalanishning iqtisodiy natijalarini 

baholashda mehnat unumdorligi alohida ahamiyatga ega. 

Chunki raqamli texnologiyalarni joriy etishning asosiy 

iqtisodiy samaralaridan biri xodimlarning mavjud vaqt va 

resurslardan samaraliroq foydalanishi, axborotni qayta 

ishlash tezligining oshishi hamda bir xodim hisobiga 

yaratiladigan iqtisodiy qiymatning ko‘payishida 

namoyon bo‘ladi. Shu nuqtayi nazardan, 

O‘zbekistonning AKT sektoridagi yalpi qo‘shilgan 

qiymat va xodimlar sonining o‘zgarishini tahlil qilish 

raqamlashtirish jarayonining iqtisodiy samaradorligini 

baholash uchun muhim asos bo‘lib xizmat qiladi.

 

1-jadval 

O‘zbekistonda AKT sektorining yalpi qo‘shilgan qiymati va mehnat resurslari dinamikasi 

 

Yillar 

AKT sektorida yaratilgan 

yalpi qo‘shilgan qiymat, 

mlrd so‘m 

AKT sohasida faoliyat yurituvchi 

yuridik shaxslardagi xodimlar 

soni, kishi 

1 xodimga to‘g‘ri keladigan 

yalpi qo‘shilgan qiymat, mln 

so‘m 

2020 10 216,5 50 157 203,7 

2021 13 049,6 53 782 242,6 

2022 18 200,5 60 462 301,0 

2023 26 099,4 71 627 364,4 

2024 35 837,9 83 051 431,5 

 

1-jadval ma’lumotlari O‘zbekistonda raqamli 

iqtisodiyot bilan bevosita bog‘liq bo‘lgan AKT 

sektorining iqtisodiy hajmi izchil kengayganini 

ko‘rsatadi. Xususan, AKT sektorida yaratilgan yalpi 

qo‘shilgan qiymat 2020-yildagi 10 216,5 mlrd so‘mdan 

2024-yilda 35 837,9 mlrd so‘mga yetgan. Demak, 

mazkur davrda ko‘rsatkich qariyb 3,5 barobarga oshgan. 

Shu bilan birga, AKT sohasida faoliyat yurituvchi 

yuridik shaxslardagi xodimlar soni ham 50 157 kishidan 

83 051 kishigacha ko‘paygan. E'tiborli jihati shundaki, 

yalpi qo‘shilgan qiymatning o‘sish sur’ati xodimlar 

sonining ko‘payish sur’atidan yuqori bo‘lgan. Buni bir 

xodimga to‘g‘ri keladigan yalpi qo‘shilgan qiymat 

ko‘rsatkichi ham tasdiqlaydi. Hisob-kitoblarga ko‘ra, 

mazkur ko‘rsatkich 2020-yildagi 203,7 mln so‘mdan 

2024-yilda 431,5 mln so‘mga oshgan. Ya’ni bir xodim 

hisobiga yaratilayotgan yalpi qo‘shilgan qiymat ikki 

barobardan ko‘proq ko‘paygan. Bu holat mehnat 

unumdorligi bilan raqamlashtirish jarayonlari o‘rtasidagi 

iqtisodiy bog‘liqlikni o‘rganish uchun muhim statistik 

asos yaratadi[10]. 

Biroq mazkur natijani faqat raqamli 

texnologiyalar ta’siri bilan izohlash to‘g‘ri bo‘lmaydi. 

Mehnat unumdorligiga xodimlarning malakasi, 

investitsiyalar hajmi, boshqaruv sifati, kapital bilan 

qurollanganlik darajasi, bozor talabi va boshqa omillar 

ham ta’sir ko‘rsatadi. Shu sababli raqamli 

texnologiyalarning tadbirkorlik subyektlari mehnat 

unumdorligiga ta’sirini chuqurroq baholashda 

texnologiyalardan foydalanish darajasi bilan iqtisodiy 

natijalarni birgalikda tahlil qilish zarur. 

Qo‘shimcha ravishda, Milliy statistika qo‘mitasi 

ma’lumotlariga ko‘ra, AKT sektorida yaratilgan yalpi 

qo‘shilgan qiymatning YaIMdagi ulushi 2020-yildagi 

1,55 foizdan 2024-yilda 2,43 foizga oshgan. Bu esa 

raqamli faoliyatning milliy iqtisodiyotdagi iqtisodiy 

ahamiyati ham kuchayib borayotganini ko‘rsatadi.  

MUHOKAMA 

Tadqiqot natijalari tadbirkorlik subyektlarida 

raqamli texnologiyalardan foydalanish bilan mehnat 

unumdorligi o‘rtasida muhim iqtisodiy bog‘liqlik 

mavjudligini ko‘rsatadi. Raqamli vositalarning biznes 

jarayonlariga joriy etilishi ma’lumotlarni qayta ishlash 

tezligini oshirish, takrorlanuvchi operatsiyalarni 

avtomatlashtirish, xodimlarning vaqt sarfini kamaytirish 

va boshqaruv qarorlarini tezkor qabul qilish imkonini 

beradi. Natijada bir xodim hisobiga yaratiladigan 

iqtisodiy qiymatning ortishi uchun shart-sharoit 

shakllanadi. 

Tahlil qilingan 2020–2024-yillar ma’lumotlari 

AKT sektorida yalpi qo‘shilgan qiymat xodimlar soniga 

nisbatan tezroq sur’atlarda oshganini ko‘rsatdi. Bir 

https://globalsciencehub.uz/index.php/IE/uz

xodimga to‘g‘ri keladigan yalpi qo‘shilgan qiymatning 

203,7 mln so‘mdan 431,5 mln so‘mgacha ko‘tarilishi 

mehnat resurslaridan foydalanish samaradorligi 

oshganini ko‘rsatadi. Biroq ushbu o‘zgarishni faqat 

raqamli texnologiyalar bilan bog‘lash metodologik 

jihatdan yetarli emas. Xodimlarning malakasi, raqamli 

kompetensiyalari, investitsiyalar, boshqaruv sifati, 

texnologik infratuzilma va bozor sharoitlari ham mehnat 

unumdorligiga ta’sir ko‘rsatadi. 

Shu bois tadbirkorlik subyektlarida 

raqamlashtirish samaradorligini baholashda 

texnologiyalardan foydalanish darajasi bilan bir qatorda 

mehnat unumdorligi, xarajatlar tejalishi, daromad o‘sishi 

va xodimlarning raqamli ko‘nikmalarini kompleks 

baholash maqsadga muvofiq. Bu yondashuv raqamli 

transformatsiyaning real iqtisodiy natijalarini aniqlash 

imkonini beradi. 

XULOSA 

Tadqiqot natijalari tadbirkorlik subyektlarida 

raqamli texnologiyalardan foydalanish va mehnat 

unumdorligi o‘rtasida muhim iqtisodiy bog‘liqlik 

mavjudligini ko‘rsatdi. Raqamli texnologiyalarning 

biznes jarayonlariga joriy etilishi operatsiyalarni 

avtomatlashtirish, axborotni qayta ishlash tezligini 

oshirish, mehnat vaqtini tejash va mavjud inson 

resurslaridan samaraliroq foydalanish imkonini beradi. 

Shu sababli raqamlashtirish tadbirkorlik subyektlarida 

mehnat unumdorligini oshirishning muhim omillaridan 

biri sifatida qaralishi mumkin. 

2020–2024-yillar bo‘yicha tahlil qilingan statistik 

ma’lumotlar AKT sektorida yalpi qo‘shilgan qiymatning 

xodimlar soniga nisbatan yuqoriroq sur’atlarda o‘sganini 

ko‘rsatdi. Bir xodimga to‘g‘ri keladigan yalpi qo‘shilgan 

qiymatning 203,7 mln so‘mdan 431,5 mln so‘mgacha 

oshishi mehnat resurslaridan foydalanish 

samaradorligining yaxshilanganini ifodalaydi. Biroq 

mazkur natijani faqat raqamli texnologiyalar ta’siri bilan 

izohlash mumkin emas. Inson kapitali, xodimlarning 

raqamli kompetensiyalari, investitsiyalar, boshqaruv 

sifati va texnologik infratuzilma ham muhim ta’sir 

omillari hisoblanadi. 

Shu asosda tadbirkorlik subyektlarida raqamli 

texnologiyalarni joriy etish bilan bir qatorda 

xodimlarning raqamli ko‘nikmalarini rivojlantirish, 

biznes jarayonlarini avtomatlashtirish, ma’lumotlarga 

asoslangan boshqaruvni kengaytirish va raqamli 

infratuzilmaga investitsiyalarni ko‘paytirish maqsadga 

muvofiq. Mazkur choralar raqamli transformatsiyaning 

iqtisodiy samaradorligini oshirish va mehnat 

unumdorligining barqaror o‘sishini ta’minlashga xizmat 

qiladi. 

